ՀԻՄՆԱՎՈՐՈՒՄ
<<Հայաuտանի Հանրապետության կառավարության 2007 թվականի հուլիսի 19-ի N 884-Ն որոշման մեջ փոփոխություն կատարելու մասին>> ՀՀ կառավարության  որոշման նախագծի ընդունման
1. Անհրաժեշտությունը

Որոշման նախագծի ընդունումը նպատակ ունի <<Հայաստանի Հանրապետության զինված ուժերի կարգապահական կանոնագիրք>> ՀՀ օրենքի և <<Հայաստանի Հանրապետության զինված ներքին ծառայության կանոնագիրքը հաստատելու մասին>> ՀՀ օրենքների պահանջներին համապատասխան հստակեցնել ՀՀ ռազմական ոստիկանության կառուցվածքը` հաշվի առնելով ձևավորված նոր կարգապահական իրավահարաբերությունները, ինչպես նաև ապահովել ռազմական ոստիկանության կողմից օրենքով սահմանված իր խնդիրների և գործառույթների առավել արդյունավետ ու օպտիմալ իրականացումը:

2. Ընթացիկ իրավիճակը և խնդիրները

Ներկայումս գործող ռազմական ոստիկանության կառուցվածքը լիարժեք հնարավորություն չի տալիս իրականացնել օրենքով ռազմական ոստիկանության առջև դրված խնդիրները, քանի որ 2012 թվականին ընդունված <<Հայաստանի Հանրապետության զինված ուժերի կարգապահական կանոնագիրք>> ՀՀ օրենքի և 2013 թվականին <<Հայաստանի Հանրապետության զինված ուժերի ներքին ծառայության կանոնագիրքը հաստատելու մասին>> ՀՀ օրենքում կատարված փոփոխությունների հիման վրա ձևավորվել են նոր կարգապահական իրավահարաբերություններ, ստեղծվել են կարգապահական վաշտեր, որոնք ներառվում են ՌՈ կազմում: Միաժամանակ, քանի որ զինծառայողների կողմից զորամասը կամ ծառայության վայրն ինքնակամ լքելու դեմ պայքարի և ռազմական ոստիկանության մարտական ու հատուկ պատրաստության ապահովման գործառույթները ենթադրում են անընդմեջ և օպերատիվ գործունեություն, զինծառայողների կողմից զորամասը կամ ծառայության վայրն ինքնակամ լքելու դեմ պայքարի բաժինը ներառվել է օպերատիվ հետախուզության բաժնի կազմում, իսկ մարտական ու հատուկ պատրաստության ապահովման ծառայությունը` ՌՈ շտաբի կազմում: ՌՈ կառուցվածքից հանվում է նաև փորձաքրեագիտական բաժինը` որպես հետաքննության մարմին այդպիսի գործունեություն իրականացնելու անհրաժեշտությունը վերանալու կապակցությամբ (նշված գործունեությունն իրականացվում է նախաքննության մարմնի` քննչական ծառայության կողմից), ինչպես նաև ՌՈ կառուցվածքում առանձնացվում է անվտանգության ապահովման բաժինը, որը զբաղվելու է ՀՀ ՊՆ ղեկավարության և օտարերկրյա պետությունների համապատասխան պաշտոնատար անձանց ուղեկցման ու անվտանգության ապահովման գործունեությամբ, ինչը մինչ այժմ իրականացվում էր ՌՈ կառաուցվածքի մի քանի ստորաբաժանումների ուժերով: Բացի այդ, սպառազինության և թիկունքային ծառայությունների, ինչպես նաև նյութատեխնիկական ապահովման և սպասարկման վաշտի միավորման արդյունքում ձևավորվում է նյութատեխնիկական ապահովման ծառայություն, իսկ գործող նյութատեխնիկական ապահովման և սպասարկման վաշտից առանձնացվում է ավտոմոբիլային վաշտը` որպես առանձին ստորաբաժանում: 
3. Տվյալ բնագավառում իրականացվող քաղաքականությունը
ՀՀ զինված ուժերում կարգապահական իրավահարաբերությունների, պետական ունեցվածքի նկատմամբ հսկողության գործընթացի և օրենքով սահմանված մոյւս ուղղություններով ռազմական ոստիկանության գործունեության արդյունավետության բարձրացման քաղաքականության շրջանակներում հստակեցվում է ռազմական ոստիկանության կառուցվածքն ու դրանում ներառված ստորաբաժանումների գործառույթները: 

4. Կարգավորման նպատակը և բնույթը

Որոշման նախագծով սահմանվում է ռազմական ոստիկանության կառուցվածքը` օրենքով սահմանված ռազմական ոստիկանության գործառույթներին և առաջադրված խնդիրների լիարժեք իրականացումն ապահովելու նպատակով:
5. Նախագծի մշակման գործընթացում ներգրավված ինստիտուտները և անձինք

Իրավական ակտի նախագծի մշակումն իրականացվել է ՀՀ պաշտպանության նախարարությունում:

6. Ակնկալվող արդյունքը


Բարձրացնել ռազմական ոստիկանության գործունեության արդյունավետությունը, ապահովել օրենքով սահմանված ռազմական ոստիկանության գործառույթներին և առաջադրված խնդիրների լիարժեք իրականացումը:
7. Այլ տեղեկություններ:

Չկան:

ՏԵՂԵԿԱՆՔ
<<Հայաuտանի Հանրապետության կառավարության 2007 թվականի հուլիսի 19-ի N 884-Ն որոշման մեջ փոփոխություն կատարելու մասին>> ՀՀ կառավարության                  որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ

Որոշման նախագծի ընդունումն այլ իրավական ակտերում փոփոխություններ և լրացումներ անհրաժեշտություն չի առաջանում:

ՏԵՂԵԿԱՆՔ
<<Հայաuտանի Հանրապետության կառավարության 2007 թվականի հուլիսի 19-ի N 884-Ն որոշման մեջ փոփոխություն կատարելու մասին>> ՀՀ կառավարության  որոշման նախագծի ընդունման կապակցությամբ ՀՀ պետական բյուջեի ծախսերի կամ եկամուտների ավելացման կամ նվազեցման վերաբերյալ
Որոշման նախագծի ընդունման կապակցությամբ Հայաuտանի Հանրապետության 2014 թվականի պետական բյուջեում ծախսերի կամ եկամուտների ավելացման կամ նվազեցման անհրաժեշտություն չի  առաջանում:
